
Tórshavn, 5. februar 2007
Viðv. strategipappíri um tilfeingi  
Víst verður til teldupost dagfest 9. januar 2007, har strategipappír í sambandi við visjón 2015 um tilfeingi er sent Kommunusamskipan Føroya til hoyringar.

KSF um visjón 2015

KSF tekur fult undir við samlaðu Visjón 2015-ætlanini, og hevur felagsskapurin við áhugað viðgjørt ymsu visjónsætlanirnar og tær ítøkiligu strategiirnar, sum skotnar verða upp.

Aðalhugsjón KSF´s er burðardyggar og virkisførar kommunur, sum umsita øll viðurskifti av týdningi fyri borgaran. Sum krummtappurin í samfelagnum eru kommunurnar avgerandi partur fyri fólkastýrið, har nærleikin millum politikkara og borgara tryggjar betri tænastu, betri umsiting og betri møguleikar fyri virknari borgaraluttøku. 

Tað er tí umráðandi, at fleiri og týðandi uppgávuøki verða løgd út til kommunurnar komandi árini, tí hetta tryggjar eisini, at samfelagsmenningin fer fram á øllum økjum og kring alt landið. Ábyrgdarsterkar kommunur eru eisini av stórum týdningi fyri tær visjónir og strategiir, sum landið nú setir út í kortið, tí avgerandi fortreyt fyri at røkka málunum er, at tær eru væl og virðiliga kjølfestar í kommununum.

KSF um uppskot til strategi fyri tilfeingi
KSF tekur sum heild undir við yvirskipaðu visjónunum fyri tilfeingi – at tilfeingisvinnurnar skulu geva ein so góðan og støðugan samfelagsbúskaparligan vinning, sum til ber. Tilfeingisvinnurnar, sum mál eru sett fyri í strategiskjalinum, eru fiskivinna, kolvetni, alivinna og landbúnaður. 
Strategiin fyri at røkka visjónunum er millum annað bygd á, at tilfeingið er landsins ogn, at framleidnið í tilfeingisvinnunum skal vera so stórt, sum til ber, og at frí kapping skal eyðkenna vinnuraksturin. 
Hetta merkir eitt nú, at politiski myndugleikin skal taka burtur alla forðingar. Forðing í hesum sambandi er m.a. ásetingin í lógini um vinnuligan fiskiskap, har umsitingin av vinnuni skal tryggja støðugar arbeiðsmøguleikar og virksemi um alt landið. Sambært strategiskjalinum er fremsta uppgávan hjá tilfeingisvinnunum ikki longur at skapa arbeiðspláss, ei heldur at spjaða arbeiðsskapandi virksemi kring landið, men at fíggjarliga úrslitið er sum best. Tí skal ásetingin takast burtur úr lógini.
KSF tekur fyri so vítt undir við, at tað er ikki í lóggávum um umsiting av ymsum tilfeingi, at spjaðing í virkseminum kring landið skal skipast, ella at vinnan skal vera arbeiðsskapandi í sjálvum sær. Hinvegin er greitt, at skal fíggjarliga atlitið vera tað einasta, sum stýrir – tað veri seg framleiðslu- og tilfeingisvinnum, tænastuvinnum eins væl og almennum virksemi – so kunnu samfelagsligu og búskaparligu avleiðingarnar fyri nøkur øki í landinum, sum ikki megna at standa seg í kappingini, verða sera stórar. 
KSF metir, at tó at ætlanin er skilagóð í teoriini, so hevur tað almenna í praksis framvegis eina uppgávu at loysa til tess at tryggja eina ávísa javnvág í virkseminum kring landið. Tíverri eru ongin boð uppá tað í hesum strategiskjalinum.

KSF hevur ikki viðmerkingar til ítøkiligu málini fyri ymsu tilfeingisvinnurnar annars.

